
Kalaallit Nunaanni aalisarnermi pisarineqartut isumalluutinik atuinermut akitsuutaat 

pillugit Inatsisartut inatsisaata allanngortinneqarneranik Inatsisartut inatsisaat. 

 

Akissuteqaat 

(Aningaasaqarnermut Nunamullu Namminermut Naalakkersuisoq) 

 

 

Aappassaaneerneqarnera 

 

Siullermik Naalakkersuisut sinnerlugit Aningaasaqarnermut Akileraartarnermullu 

Ataatsimiititaliaq, inatsisissatut siunnersuutip suliarineqarneranut atatillugu, sukumiisumik 

sulineranut qujaffigaara. 

 

Ataatsimiititaliap Naalakkersuisut qinnuigaat nassuiaatigeqqullugu uppernarsaatit 

annertussusaat pillugu siunnersuutip sunniutaanik, kiisalu paasissutissat 

ingerlatseqatigiiffinnut pisussaaffinngortinneqartut annertussusaat misissorniarlugu 

Naalakkersuisut qanoq iliuuseqarsimanersut. 

 

Pisuussutinut akitsuummut siunnersuutaaqqaartoq, 2017-imi upernaakkut 

saqqummiunneqartoq piumasaqaammik imaqarpoq uppernarsaatit akitsuusiinermut 

toqqammaviusut nalunaarutigineqarnerannut atatillugu ingerlaavartumik 

nassiunneqartarnissaannik. Inuussutissarsiortut aperineqarnerminni uppernarsarpaat 

pisussaaffik, inuussutissarsiornermi tamarmi agguaqatigiissillugu, ukiumut tunisinermi 

akiligassat 250-it missaanni amerlassuseqartut. Naalakkersuisut taamaattumik ilisimavaat 

uppernarsaatit, suliffeqarfiit tunniussinnaasaat aammalu allaffissornikkut tiguneqartussat, 

qassit naatsorsuutigineqarnersut. Naalakkersuisut naliliipput, suliffeqarfinnut oqartussanullu 

allaffissornerulerneq qaangerneqarluarsinnaasoq. Ajoqutaasunut sanilliukkaanni 

iluaqutissartai amerlanerupput. 

 

Ataatsimiititaliamit aamma Naalakkersuisut qinnuigineqarput inunnut paasissutissat pillugit 

inatsimmut sanilliullugit inatsisissatut siunnersuutip sunniutissai 

paasissutissiissutigineqassasut, tassungalu ilanngullugu paasissutissat katersorneqartut 

uninngasuutiginerisa avitseqatigiissutigineqarnerisalu isumannaatsumik pinissaat qanoq 

qulakkeerniarneqarnersoq. 

 

Inunnut paasissutissat pillugit inatsit allannguutissatut siunnersuummi ingerlatseqatigiiffinnut 

(paasissutissanut) atatillugu atorneqassanngilaq. Inunnut paasissutissat pillugit inatsimmi § 1 

naapertorlugu taamaattussaavoq. Taamaattoq paasissutissat katersorneqartut qanorluunniit 

ikkaluarpata periutsit pitsaanerpaat malillugit suliffeqarfinnut paasissutissat 

illersorneqartussaapput aammalu nipangiussisussaatitaanermut pisussaaffiit pillugit 

maleruagassat taakkununnga aamma atuupput. Pitsaanerpaamik periuseqarnissap ilaatigut 

kinguneraa oqartussat paasissutissanik katersinerminni, uninngasuuteqarnerminni imaluunniit 

passussinerminni qulakkeertussaagamikku paasissutissanik passussinermi periutsit pitsaasut 

malillugit tamanna pisussaammat, taamatullu najoqqutassiortoqartussaalluni atuisussanik 

pilersitsisoqartillugu qulakkeerneqassammat, paasissutissat naammaginartumik 

illersorneqarnissaat, ilaatigut atuisut sulinermut atatillugu kisimi pisariaqartitsinermi, 

paasissutissanik atuisinnaanissaannik, qulakkeerinnissalluni. 

 

Paasissutissat katersorneqartut taakku, suliffeqarfinnut kisimiilluni pigineqartunut 

paasissutissat inunnut paasissutissat pillugu Inatsit ataaniipput. Siunnersuutip tusarniaanermut 

allakkiaani, tamatumunnga ilanngullugu Sulisitsisunut akissummi taaneqareersutut, inunnut 

paasissutissat pillugu Inatsisit malinneqassapput. Paasissutissat suliffeqarfinnit kisimiilluni 

pigineqartunit  katersorneqartut attuumassuteqarnerat apeqqutaatillugu, inunnut paasissutissat 

pillugu Inatsit § 6, tamatumunnga ilanngullugu inatsit §6, imm. 1, nr. 6 naapertorlugit 

ingerlateqqinneqarsinnaapput. Tassani pineqarpoq suliassap pisortat oqartussaasuinit 

ingerlanneqartartup qarasaasiakkut paasissutissanut akisussaasup allalluunniit paasissutissanik 

ingerlateqqiffiusussanit suliareqquneqartup ingerlanneqarnissaa eqqarsaatigalugu 

suliarinninnissaq pisariaqarpat. 

 

Taamatut oqaaseqarlunga Naalakkersuisut sinnerlugit siunnersuut saqqummiunneqartoq 

taamatut allanneqarluni akuerineqartussanngorlugu pingajussaaneerneqarnissaminut 

ingerlaqqissasoq innersuussutigaara. 

 


